
  
    
  


	Comezo

 " Elexía ao capitán Roald Amundsen
 
 que se perdeu no polo Norte "
 
 Oh captain! My captain!
 
  
 
 PAISAXE
 
  
 
 Ninguén pudo atopar antre a neve
 
 eses beizos xeados
 
 que se lle perderon ao silenzo
 
 E as lonxedades 
 
 ceibes
 
 descinguiron a soedade
 
 No remuíño
 
 da derradeira rafega de vento
 
 foise toda espranza
 
 e o sol apagado
 
 Ningunha voz poderá destemerse
 
 sin caer morta aos pés da neve
 
 coma un paxaro novo
 
 Oh Capitán! Meu capitán!
 
 ( Manuel Antonio, 1928)
 
  
 



	Descubrir o texto

 1- Cal é o tema deste poema? Como aparece expresado o seu carácter elexíaco?
 
 2- A través de que elementos aparece simbolizada a morte?
 
 3- Analiza a estrutura do poema e compara os seus elementos cos da poesía tradicional: estrofa, rima, medida. A que conclusión podemos chegar?
 
 4- Cres que existe unha imitación do real ou, respondendo á idea vangardista, é unha recreación interior do poeta? Podemos dicir que estamos ante un poema abstracto? ¿Por que? 
 
 5- Tendo en conta o título, infórmate sobre o personaxe de R. Amundsen. Que movería a Manuel Antonio na achega poética ao explorador?
 



	Coñecemos a literatura

 O concepto de vangarda. Características e cronoloxía.
 
 As vangardas nacen nas primeiras décadas do século XX (1910-1930) como unha reacción contra diferentes movementos da arte e da literatura do século XlX:
 
 - contra o Romantismo, polo seu sentimentalismo
 
 - contra o Realismo, exaltando o irracional, a imaxinación e o subconsciente
 
 - contra o Simbolismo e Impresionismo, aos que consideraban caducos
 
  
 
 As vangardas son un movemento de renovación estética e vontade de ruptura, respondendo á idea dunha arte pura, nos campos da literatura, das artes, das ciencias e da sociedade, e signifícanse tamén polo seu enfrontamento co poder establecido. A súa actitude foi provocadora e asumiron pautas políticas, militando algúns dos seus membros en organizacións que van desde o comunismo ata o fascismo.
 
 Os avances da técnica influiron no cambio de mentalidade artística. A conquista do espacio e do tempo polo automóbil e o avión, as grandes cidades ou o cinema, son formas modernas que o novo sentimento artístico capta en toda a súa dimensión. Os símbolos da vangarda serán, pois, o tren, o cinema e o automóbil. O vangardismo tivo unha fe enorme no home e na civilización. O cinema era o novo par de ollos que a humanidade necesitaba para poder contemplar a realidade.
 
 Se o século XlX foi o do romantismo e do cientifismo, o século XX será o da máquina, do desenvolvemento da técnica e do capitalismo industrial, como expresións dunha nova civilización, en que o artesán será substituído polo proletario.
 
 Características.
 
 As vangardas teñen como obxectivo superar a concepción clásica da arte como imitación da realidade e procuran outras formas de a interpretar. As súas características comúns son: 
 
 -a novidade, a marxinalidade e a exaltación da liberdade
 
 -o dominio do irracional e do visionario
 
 -o carácter impersoal e a dinámica de grupos; publicación de manifestos, que son os difusores dos principios estéticos de cada tendencia (coñecidas como ismos )
 
 -a renovación da sociedade, o enfrontamento coa tradición culta e o gusto polo lúdico e orixinal
 
 - en pintura: a abstracción, a violencia cromática, a agresividade no deseño; as construcións xeométricas; as figuras humanas tratadas como formas, lonxe de toda personificación; téndese a suprimir o tema e a representación; é unha pintura non figurativa.
 
 - En poesía: renovación do concepto de estrutura do poema, formado por superposición de imaxes e superando a forma da estrofa tradicional, utilización do verso libre, a imaxe vangardista, a alteración da sintaxe e o caligrama, como imitación na disposición tipográfica do poema de formas ou figuras aludidas nos versos
 
  
 
  
 
  
 
 A imaxe poética surxe da relación entre dous elementos, un real e o outro evocado. . A imaxe tradicional básease nalgunha semellanza ou identidade racional entre o plano real e o evocado (por exemplo, dente-pérola ou vida-río). Pola contra, na imaxe vangardista, denominada irracional, surrealista ou onírica, a semellanza non é lóxica, senón de tipo irracional (por exemplo, o verso de Cunqueiro "unha ave sonora como unha margarida ").
 
  
 
  
 
 Principais movementos da vangarda.
 
 Os diferentes movementos surxidos no conxunto da corrente vangardista reciben o nome de Ismos, respondendo á variedade estética dentro dunhas características comúns. 
 
 Futurismo. 
 
 Fundado en Italia en 1909, ten como representante máis coñecido o poeta italiano Marinetti. No "Manifesto futurista" exalta o progreso da técnica, a velocidade e os obxectos mecánicos, a guerra. Utilizan no poema formas xeométricas, notas musicais, sons de motores, etc. Os heroes xa non serán os individuos, senón as masas, as fábricas. Os seus temas han ser o amor ao perigo, o desafío á morte, o desprezo do cristianismo e da muller, a exaltación da velocidade. Outros poetas representantes do Futurismo son o ruso Maiakowsky e o portugués Almada Negreiros.
 
 Cubismo. 
 
 Nace como escola pictórica en 1907 coa obra "As señoritas de Aviñón" de Pablo Picasso. A pintura cubista descompón os obxectos en liñas e planos xeométricos. O cubismo ten a súa realización literaria na poesía francesa sobre 1913, utilizando unha orixinal tipografía inspirada nos Caligramas de Guillaume Apollinaire, cunha disposición dos versos en "imaxes visuais".
 
  
 
 Dadaísmo. 
 
 Fundado en Zurich en 1916 por Tristan Tzara. Desafía todos os conceptos da arte, da moral e do pensamento, levando a cabo unha violenta oposición contra os fundamentos da sociedade. Desafía tamén todas as normas da arte, defendendo mesmo a idea de anulación do autor e do proceso creativo. 
 
 Ultraísmo. 
 
 Aparece na literatura española, estando influído por outros ismos no seu intento de unir as diferentes tendencias vangardistas. O seu elemento fundamental de expresión poética son a metáfora e a imaxe. 
 
 Creacionismo. 
 
 Iniciado en París polo poeta chileno Vicente Huidobro. O seu desexo é facer unha arte que non imite a realidade. A imaxe é o centro da súa estética. O poema presenta elementos do mundo mecanizado, do cotián, suprime a descrición. O poema é pura creación, sen ter como referente a realidade exterior. 
 
 Surrealismo. 
 
 Surxía en 1924 co Primeiro Manifesto Surrealista do francés André Breton e significou a renovación vangardista máis profunda. Tenta resolver a contradición entre soño e realidade para chegar a unha realidade absoluta ou "surrealidade", utilizando a escritura automática que non controla o fluxo das palabras, o soño e a imaxe irracional ou onírica. Influído polos estudios sobre o subconsciente e a interpretación dos soños de Sigmund Freud, intenta reflectir nas súas obras os desexos máis ocultos. Ten a vontade de cambiar a sociedade, por iso moitos dos seus artistas foron militantes de partidos revolucionarios. Entre os seus representantes destacan Apollinaire, Paul Éluard, Aragon, Artuad, Buñuel e Dalí. 
 
 Expresionismo. Aparece en 1911 na revista alemana "Der Sturn". Non é un movemento definido, ocupando diferentes campos da arte: literatura, teatro, escenografía, cine, arquitectura e pintura. Máis que unha escola é unha actitude estética que, fronte á fidelidade ao mundo real captado polos sentidos, como acontecía co impresionismo pictórico, defende a interpretación subxectiva desa realidade, distorsionando as formas e cores, expresando dese xeito o drama interior (ver "O berro  " de E. Munch).
 
  
 
 Eu non son partidario de ningunha destas escolas.... Hoxe, os galegos, escribindo no noso idioma, principiamos a nos abrir camiño no mundo, sen necesidade de andar buscándolle cinco pés ó gato con ismo de ningunha clase. Mais como cómpre que esteamos enteirados de todo, que non sexamos alleos ó mundo de afora, por iso me teño dedicado a espallar esas cousas na nosa Terra. Conte que sempre habemos de aprender algo e que debemos estudiar iso, anque cecais nos interese máis o estudio do noso Folclore, do Saudosismo portugués, dos aikai xaponeses, da mesma Arte Negra, e moi especialmente as literaturas nórdicas antigas e modernas (Celta e Escandinava principalmentes)...
 
 (Fragmento dunha carta de V. Risco a Manuel Antonio, 1920)
 
  
 
  
 
 O vangardismo galego.
 
 Relacionados co grupo Nós e as Irmandades, os vangardistas galegos son denominados tamén Xeración do 25. Manteñen unha actitude de compromiso con Galicia á par que unha vontade de profunda renovación da nosa cultura e literatura . O vangardismo introdúcese na cultura galega a través de revistas como A Nosa Terra (voceiro das Irmandades de Fala) ou a través do labor divulgativo de persoas como Risco, a través de conferencias e dunha intensa correspondencia con autores novos, como o poeta Manuel Antonio, e mesmo a través da tradución de poesía vangardista foránea. 
 
 A publicación de manifestos e revistas dos nosos vangardistas responde ás mesmas características e propósitos que animaban ás vangardas europeas. Nese sentido, tiveron como principal obxectivo teorizar sobre o seu carácter de vangarda e relacionar esta con aquelas.
 
 Podemos concretar as súas características nas seguintes:
 
 - ruptura e actitude crítica coa poesía herdada dos mestres do XlX (ver o manifesto ¡Máis Alá!, de Manuel Antonio e Álvaro Cebreiro).
 
 - vontade e iniciativa de renovación da arte e da cultura galegas.
 
 - publicación de manifestos e revistas como elementos de desenvolvemento e difusión das ideas vangardistas.
 
 - carácter e conciencia de grupo (poetas e artistas, xornalistas, etc) o que se demostra pola extensa correspondencia e a colaboración de artistas e poetas en proxectos comúns, revistas, edicións de libros (Carlos Maside ilustra De catro a catro,  de Manuel Antonio).
 
  
 
 Manifestos
 
 Entre os textos teóricos da vangarda galega destacan o manifesto " ¡Máis Alá! ", que aparece en 1922 asinado polo poeta Manuel Antonio e o artista Álvaro Cebreiro, e o Prólogo dun libro de poemas que ninguén escribiu (1924), tamén da autoría de Manuel Antonio. O manifesto "Mais Alá! " proclamado como unha "chamada á mocidade intelectual" galega, mostra unha defensa radical da lingua, coherente coa defensa da identidade política e cultural do país por parte dos vangardistas galegos, á vez que crítican a tradición literaria galega do XlX e os escritores galegos non comprometidos coa creación literaria en galego. Tamén defende a idea do individualismo creativo, fronte á afiliación a calquer ismo .
 
 Revistas
 
 Ademais da xa citada A Nosa Terra, aparecen outras, algunhas non esencialmente vangardistas e mesmo bilíngües. Entre elas podemos destacar: 
 
 -Alfar (A Coruña, 1923), dirixida por Xulio Casal. Entre os seus colaboradores figuran escritores e artistas foráneos como Ramón Gómez de la Serna, J. L. Borges, Guillermo de Torrre, Dalí, J. Gris ou Picasso. Recolle os principais movementos, entre eles o creacionismo e o ultraísmo.
 
 -Ronsel (Lugo, 1923), dirixida por E. Correa Calderón e Álvaro Cebreiro. Colaboran poetas de xeracións anteriores, como Noriega Varela e Cabanillas, ata novos como Luis Pimentel, Eugenio Montes ou Manuel Antonio. 
 
 - Outras revistas foron Papel de Color, dirixida por Álvaro Cunqueiro, Resol, e Yunque. Estas revistas recollen poesía surrelista, imaxinista e neotrobadorista.
 
  
 
 Principais liñas e autores vangardistas.
 
 Aínda que non tivo a forza nen a cohesión doutras literaturas, o vangardismo galego aparece como un movemento renovador notábel, se temos en conta a particular situación da sociedade galega, pouco desenvolvida economicamente, e da súa lingua. Mais o talante innovador e europeista do grupo Nós abrira un camiño que logo foi seguido polos xoves poetas e artistas. Tal vez o poeta que tivo unha maior vontade de ruptura foi Manuel Antonio e o artista Álvaro Cebreiro. Tamén un poeta como Álvaro Cunqueiro segue as principais liñas innovadoras. Noutros, como Luís Pimentel, pódese apreciar o paso da influencia modernista a unha poesía de trazos vangardistas. 
 
  
 
 O Neotrobadorismo. 
 
 Aparece a partir de 1928, como consecuencia da publicación das cantigas medievais de amigo e de amor por José Joaquim Nunes e a súa extraordinaria difusión, arredor do Seminario de Estudios Galegos. Dentro da uniformidade temática e estética, presenta duas liñas:
 
 - unha inspirada na poesía medieval con grande liberdade, ben expresando un gusto refinado e persoal ou ben con tendencia a un neopopularismo dentro de certa estética vangardista.
 
 - outra, de maior presencia na poesía de posguerra, como recreación fiel das cantigas no ambiente lírico, na construción do poema e en recursos como o paralelismo. 
 
  
 
 Os representantes máis significativos son Fermin Bouza Brey e Álvaro Cunqueiro. 
 
 Fermin Bouza Brey.
 
 Naceu en Ponteareas (Pontevedra, 1901-Compostela, 1973). Poeta e eminente figura da cultura galega do seu tempo, destacou no campo do ensaio literario e histórico, cultivou tamén a prosa creativa (Cabalgadas en Salnés , 1925). A súa obra poética consta de dous libros, Nao Senlleira (1933) e Seitura (1955). 
 
 A poesía de Bouza Brey destaca pola grande perfección formal, riqueza léxica e un tratamento persoal dos temas e recursos da lírica medieval. 
 
  
 
 Álvaro Cunqueiro (1911-1981). A súa extensa obra literaria (poesía, narrativa, teatro, ensaio, artigos, etc.) e a importancia que tivo na literatura de posguerra, obrígannos a tratalo máis adiante. A súa obra poética inicial está influída polos principais 
 
 movementos de vangarda. Cantiga nova que se chama ribeira (1933) e Dona do corpo delgado (1950) conteñen poemas neotrobadorescos en que domina un certo sentido lúdico na recreación de formas e motivos medievais.
 
 Outros poetas significativos deste movemento son Xoán Vicente Viqueira (1886), o primeiro poeta que imita as formas medievais, e Xosé Díaz Jácome (1910) autor de Cantigas de amor (1936). 
 
 O netrobadorismo tivo unha longa continuidade na poesía de posguerra, destacando obras como Cancioneiro de Monfero (1953), de Xosé María Álvarez Blázquez e Dona do corpo delgado (1950), de Álvaro Cunqueiro, e deixando unha certa e natural influencia en obras dos poetas dos 80 (Claudio Rodríguez Fer, Miguel Anxo Fernán Vello e Xavier Seoane, principalmente), inspirados sobre todo na sensualidade lírica das cantigas.
 
  
 
 Imaxinismo 
 
 Non significa ruptura coa tradición. Mestura elementos tradicionais, como o emprego da métrica popular e o tratamento da paisaxe seguindo a influencia do ambiente rural e mariñeiro da poesía do XlX, con elementos innovadores como a ausencia do protagonismo da figura humana, certo ar vangardista en imaxes sensoriais de riqueza plástica e a introdución de anglicismos.
 
  
 
 O seu representante máis importante é Amado Carballo (Pontevedra, 1901-1928). Publicou dous libros de poemas, Proel (1927) e O Galo (1928), este último póstumo. A obra poética de Amado Carballo representa todas as características da estética imaxinista, destacando o tratamento humanizado e a grande plasticidade da paisaxe, así como o emprego de estrofas e métrica populares. 
 
 Outros poetas imaxinistas, ou que se achegaron a esta escola, son Manuel Luis Acuña (1900-1975) con Fírgoas (1933); Augusto Casas (1906-1973) que publicou O vento segrel  (1932) e, xa na posguerra, Cantigas da noite moza (1950), Alén (1962) e Servidume da treva (1965).
 
  
 
 A Vangarda plena
 
 Maniféstase como unha estética de carácter máis rupturista que o imaxinismo e o neotrobadorismo. Nela coinciden aquelas obras inspiradas nos movementos vangardistas europeos, fundamentalmente creacionismo, cubismo e surrealismo. 
 
 Os poetas que aportan un discurso máis renovador son Álvaro Cunqueiro e Manuel Antonio. E logo teriamos aqueles poetas que fan coincidir nas súas obras rasgos modernistas, imaxinistas ou neotrobadoristas con outros inspirados nas vangardas europeas: Euxenio Montes (Versos a tres cás o neto , 1930) ou Luis Pimentel (Sombra do aire na herba , 1959). 
 
 Respecto a Cunqueiro, o seu primeiro libro, Mar ao norde (1932), presenta unha poesía breve e achegada ao cubismo no seu carácter abstracto ou non figurativo. Poemas do si e non (1933) mostra certa influencia do surrealismo na liberdade da expresión do subconsciente e o emprego da imaxe surrealista ou onírica, sen chegar a se identificar definitivamente con esta escola.
 
 Manuel Antonio 
 
 ida.
 
 Naceu en Rianxo (1900). Comprometeuse moi cedo co movemento galeguista. Incorporouse ás Irmandades da Fala e participou na II Asemblea Nacionalista, en 1919. Ese mesmo ano comeza os estudios de Náutica en Vigo. Durante os anos de estudiante, decisivos na súa formación cultural, mantén contactos cos mestres do grupo Nós e con compañeiros de xeración (Dieste, Cebreiro, Cunqueiro). 
 
 Terminados os estudios náuticos, comeza as prácticas de navegación no barco Constantino Candeira. Enfermo de tuberculose, regresa a Rianxo, falecendo na casa dos pais, en Asados, en Xaneiro de 1930.
 
 Obra.
 
 Con anacos d'o meu interior (1920-1922)
 
 Foulas (1922-1925)
 
 De catro a catro  (1928)
 
 Sempre e máis dispois ( sen datar)
 
 Viladomar (1928) 
 
 Só publicou en vida o poemario De catro a catro . O resto da produción poética publicouse en revistas e xornais, como Ronsel ou A Nosa Terra, aparecendo a primeira edición da poesía completa en 1972. 
 
 Desde Con anacos do meu interior pódese observar a presencia de trazos vangardistas, como a tipografía expresiva, a superposición de imaxes, a orixinal adxectivación, os xogos caligráficos e a ausencia do anecdótico e do descritivo, ademais dos motivos temáticos que acadarán a súa máxima expresión poética en De catro a catro : o mar, o barco, a noite, o pesimismo fatalista, o tempo e a morte. A visión que do mar nos ofrece Manuel Antonio é completamente orixinal na nosa literatura. Se nos antigos poemas medievais aparecía un mar non descrito como realidade física, senón invocado, o mar vangardista é abstracto, lonxe de toda representación física, existencial e como realidade interior do poeta, que resume en si mesmo a idea do naufraxio presente en toda a poesía manuelantoniana. 
 
  
 
  
 



	Obradoiro

 Obradoiro
 
 1- Busca e analiza características da estética vangardista nos poemas "Sós", "Taberna", "Vinde, amiga, da beira ás frondas". -En que se diferencian da poesía tradicional? (Forma de disposición dos versos, rima, vocabulario inédito, outras...)
 
 2- Tendo en conta a definición de imaxe vangardista, procura as imaxes que aparezan nos textos "Pantomima", "Recalada" e "Good-bye, Galicia" e fai unha interpretación delas, identificando os dous elementos que as forman.
 
 3- Reflexiona sobre este fragmento do Manifesto Futurista e a actualidade da súa estética.
 
 Un automóbil de carreiras co seu capó adornado de grosa tubaxe semellante á serpe de alento explosivo... un automóbil bradante que parece correr sobre a metralla, é máis belo que a Victoria de Samotracia.. ( Manifesto Futurista)
 
 4- Elabora un "collage" e un caligrama.
 
 5- Escribe un texto sobre algún dos cadros propostos, reflectindo o tema, o seu tratamento e as túas impresións deles.
 
   

 6- Elaborade un traballo en grupo sobre os movementos vangardistas. Escollede cada grupo un cadro dun pintor diferente e estudiade esa obra. Unha vez feito isto, analizade conxuntamente todas as obras elixidas para chegar a unha idea global da arte vangardista.
 
  
 
 8- Recomendamos que se vexa algún destes filmes: Un chien andalou (1928), producida por Buñuel e Dalí, L'age d'or  (1930) de Buñuel; Nosferatu (1922) de Murnau; "O gabinete do Dr. Caligari " (1919) de Robert Wiene; "Metropolis " (1926) de Fritz Lang.

